PEKERJA ASING DI MALAYSIA


DALAM senario ekonomi serantau yang gawat sekarang tentulah ramai pekerja asing yang enggan pulang ke tanah air mereka.


Kepulangan pekerja-pekerja ini ke tanah air barang pasti menyulitkan survival mereka di sana kerana keadaan ekonomi negara sendiri adalah lebih buruk daripada negara Malaysia. Mahu tidak mahu pekerja asing yang sudah berada di negara ini terpaksalah menyesuaikan diri dengan kemelut ekonomi di sini supaya keadaan tidak menjadi sulit kalau berada di tanah air sendiri.


Seluruh rakyat dan pemimpin negara sedar dengan gejala menghantar pulang pekerja asing setelah menyaksikan keruntuhan ekonomi yang berlaku di negara mereka. Atas pertimbangan inilah, Perdana Menteri, Datuk Seri Dr. Mahathir Mohamad memberi jaminan kepada Presiden Bank Dunia, James Wolfensohn, para pekerja asing dari Indonesia tidak akan dihantar pulang.


Umum mengetahui bahawa Republik Indonesia sedang menghadapi masalah ekonomi yang serius dengan jutaan rakyat yang hilang pekerjaan akibat tertutupnya gedung dan premis perniagaan. Jadi kepulangan pekerja Indonesia di sini akan menambahkan lagi beban pada negara itu.


Bagaimanapun, tidak semua pekerja asing Indonesia akan ditempatkan di kota menjalankan tugas binaan, kemungkinan seperti yang disebut oleh Perdana Menteri, pekerja-pekerja itu akan diserapkan ke sektor pekerjaan lain.


Dalam beberapa hal negara harus berwaspada tentang kelonggaran dasar kita ke atas pekerja asing akan memungkinkan lebih ramai lagi suku sakatnya di Indonesia sedang bersiap sedia untuk datang ke sini.


Ramai yang tahu bahawa Malaysia tidak begitu teruk terjejas akibat kemelesetan ekonomi serantau dan sudah tentu akan ada hasrat di kalangan pendatang yang mahu ke sini untuk menumpang rezeki.


Sekiranya pendatang asing dibiarkan masuk atau membolos secara haram, maka semakin gawat berlakunya masalah sosioekonomi yang boleh mengembalikan jenayah dan salah laku yang boleh mengeruhkan suasana di sini.


Kita harap pihak keselamatan kita harus hati-hati dengan pintu masuk pendatang asing dan segala taktik baru yang digunakan untuk masuk ke negara ini.


Kita mempunyai kira-kira 1.6 juta pekerja asing. Setelah beberapa tahun, ramai di kalangan pekerja tersebut sudah mempunyai jalinan hidup dengan negara dan rakyat di sini. Ramai enggan dan mencari helah untuk tidak mahu pulang kerana merasakan negara ini adalah jauh lebih baik daripada negara asal mereka.


Dalam hal itu kita tidak boleh membiarkan tempoh mastautin mereka berterusan kerana syarat penerimaan mereka bekerja di sini mempunyai kontrak dan masa yang tertentu. Hendaknya apabila waktu susah sampai wajarlah pendatang pulang ke negara asal mereka.


Malaysia adalah satu-satunya negara kecil yang menunjukkan sikap toleransi dan belas kasihan kepada pekerja asing dengan memberi waktu dan rezeki serta kebebasan untuk bekerja. Sulit pada kerajaan dan rakyat sebulat suara menerima mereka sebagai rakyat dan tinggal di sini untuk selama-lamanya.


Kita akui bahawa pekerja asing mempunyai jasa besar membangunkan fizikal dan ekonomi negara. Perlu diingatkan bahawa semua pengorbanan yang dilakukan oleh pekerja itu dibayar dengan gaji yang lumayan hingga membolehkan mereka menghantar wang kepada sanak saudara mereka di negara asal.





